
Tá níos mó ná dhá bhliain ann ó bhí ar Uachtarán na hÚcráine Viktor Yanukovych
éirí as oifig tar éis caismirtí sa phríomhchathair Cív. Tá corraíl fós ann in oirthear na
tíre  ach  baineadh  sprioc  thábhachtach  amach  an  1  Eanáir  nuair  a  tháinig  an
comhaontú  saorthrádála  idir  AE  agus  an  Úcráin  i  bhfeidhm.  Ó  na  hagóidí
Euromaidan i gCív go dtí na himeachtaí sa Chrimé agus an comhaontú a thángthas
air i Mionsc anuraidh, tá an fhaisnéis ar fad faoin méid atá tite amach san Úcráin le
fáil anseo.
 
Le haghaidh tuilleadh faisnéise is féidir cliceáil ar an amlíne thuas.
 
21 Samhain - 26 Nollaig 2004: An Réabhlóid Fhlannbhuí
 
Tionóladh  toghcháin  uachtaránachta  san  Úcráin  ach  measadh  go  raibh  camastaíl
bhallóide ar siúl. Chuir iarrthóir de chuid an fhreasúra Viktor Yushchenko tús le hagóidí
ollmhóra. Bhuaigh sé an t-atoghchán ach níor éirigh leis i dtoghchán 2010.
 
 
1 Feabhra 2008: Comhaontú Comhlachais
 
Cuireadh tús  leis  an  idirbheartaíocht  don Chomhaontú  Saorthrádála  Domhain  agus
Cuimsitheach
 
(DCFTA) – céim riachtanach chun an Comhaontú Comhlachais leis an Aontas Eorpach a
bhaint amach.
 
Nollaig 2010: Tymoshenko agus Lutsenko i bpríosún
 
Ciontaíodh iarphríomh-aire Yulia Tymoshenko agus an tAire Gnóthaí Baile Yuriy Lutsenko
as cistí stáit a mhí-úsáid. Mheas an Chúirt Eorpach um Chearta an Duine go raibh na
cinntí sin in aghaidh an dlí (2012 i gcás Tymoshenko agus 2013 i gcás Lutsenko.)
 
30 Márta 2012: Tús leis an gComhaontú Comhlachais
 
D'áitigh an tAontas Eorpach go gcaithfí cásanna Tymoshenko agus Lutsenko a réiteach
má tá an Úcráin chun an comhaontú a shíniú agus a dhaingniú.
 
Meitheamh 2012: Iarrachtaí Cox agus Kwaśniewski
 
Chuaigh iar-uachtarán Pharlaimint na hEorpa Pat Cox agus iar-uachtarán na Polainne
Aleksander Kwaśniewski i gcomhairle le húdaráis san Úcráin maidir le Lutsenko agus
Tymoshenko a scaoileadh saor.
 
13 Samhain 2013: Bille chun Tymoshenko a scaoileadh saor curtha siar
 
Theip ar iarrachtaí Kwaśniewski agus Cox tar éis cainteanna a bhí ar siúl ar feadh bliana
go leith beagnach. Yulia Tymoshenko fós i bpríosún.
 
21 Samhain 2013: An Comhaontú Comhlachais curtha ar fionraí         
 
Chuir rialtas na hÚcráine an Comhaontú ar fionraí, rud a chuir tús le hagóidí i gCív.
 
30 Samhain 2013: Ionsaí ar an Euromaidan

Agus  na  hagóidí  faoi  lán  seoil  thug  póilíní  círéibe  ruathar  faoi  Chearnóg  an
Neamhspleáchais i gCív, nó ʺEuromaidanʺ mar is fearr aithne air anois. Na hagóideoirí ag
éileamh ar Yanukovych éirí as. Bhí na caismirtí ar siúl ar feadh seachtainí agus gortaíodh
neart daoine.
 
16 Eanáir 2014: Dlíthe frithagóide
 
Chuir parlaimint na hÚcráine dlíthe frithagóide i bhfeidhm, rud a chuir tús leis na caismirtí
foréigneacha arís. Sna laethanta dár gcionn d'éirigh le hagóideoirí seilbh a ghlacadh ar
fhoirgnimh rialtais.
 
28 Eanáir 2014: Éirí as an rialtais
 
D'éirigh rialtas na hÚcráine as oifig agus rinne an pharlaimint i gCív an chuid is mó de na
dlíthe frithagóide a chúlghairm. Na mílte agóideoirí ar an Euromaidan fós.
 
3 Feabhra 2014: Toscaireacht ó Pharlaimint na hEorpa san Úcráin
 
ʺNí féidir liom buille faoi thuairim a thabhairt faoi céard a tharlóidh; bíonn athrú ar an scéal
gach  uair.  Tá  ábhair  dóchais  ann,  tá  na  hidirbheartaíochtaí  fós  ar  siúl  idir  lucht  an
fhreasúra agus Yanukovych (...) Caithfear na héilimh a shásamh agus an maithiúnas a
chur i bhfeidhm. Ba chóir don uachtarán glacadh le bunreacht 2004 agus staonadh ó
fhoréigean agus ó éagóir na n-institiúidí stáit. Tá an doras fós ar oscailt (i dtaca leis an
Comhaontú  Comhlachais.)  Ba  chóir  go  mbeadh  cinniúint  na  hÚcráine  i  lámha  na
nÚcránach,  ní  leis  an  Rúis  ná  an  Aontas  Eorpach  í  sin.ʺ,  a  dúirt  Elmar  Brok  (ball
Gearmánach  de  chuid  Pháirtí  an  Phobail  Eorpaigh),  an  feisire  a  bhí  i  gceannas  ar
thoscaireacht  Pharlaimint  na  hEorpa  san  Úcráin.
 
18 Feabhra 2014: Tús leis na caismirtí arís
 
Maraíodh ochtar déag le linn na gcaismirtí i gCív, seachtar póilíní ina measc. D'fhógair an
dá thaobh sos ar an gcorraíl, sos a briseadh dhá lá ina dhiaidh sin. An 20 Feabhra tharla
an doirteadh fola is mó ó bhris na caismirtí amach san Úcráin; maraíodh 88 duine agus
gortaíodh na céadta go dona.
 
21 Feabhra 2014: Ag teacht le comhghéilleadh
 
Mar gheall ar chomhiarrachtaí Airí Gnóthaí Eachtracha na Fraince, na Gearmáine agus na
Polainne shínigh an dá thaobh comhaontú comhréitigh: toghchán luath i mí na Nollag,
rialtas aontachta náisiúnta agus athruithe bunreachtúla.
 
22 Feabhra 2014: Na hathruithe ag bailiú luais
 
Theith an tUachtarán Viktor Yanukovych an tír; scaoileadh iarphríomh-aire agus ceannaire
de chuid an fhreasúra Yulia Tymoshenko saor ón bpríosún agus d'éirigh le hagóideoirí
smacht a fháil ar fhoirgnimh rialtais. Chuir Parlaimint na hÚcráine Yanukovych as oifig.
 
27 - 28 Feabhra 2014: Fadhbanna sa Chrimé
 
Ghlac fir faoi airm seilbh ar na príomhfhoirgnimh rialtais sa Chrimé agus cuireadh bac ar
roinnt aerfort ar an leithinis. Ina chéad phreasócáid ó theith sé an tír dúirt Yanukovych gur
seisean ceann stáit dlisteanach na hÚcráine.
 
1 Márta 2014: Ceadaíodh comhrac míleata sa Duma
 
Thug parlaimint na Rúise a cead d'úsáid as na fórsaí armtha i gcríocha na hÚcráine.
 
5 Márta 2014: Cabhair airgeadais ón Eoraip
 
D'fhógair an Coimisiún Eorpach cúnamh um chobhsú san Úcráin ar fiú 11 billiún euro é.
 
6 Márta 2014: Iarratas ón gCrimé dul isteach i gCónaidhm na Rúise
 
Rinne Cúirt  Uachtarach Phoblacht  Fhéinrialaitheach na Crimé cinneadh reifreann a
thionóil an 16 Márta faoi stádas na críche. An lá dár gcionn scaoileadh le breathnóirí

Eagraíocht na Náisiún Aontaithe um Shlándáil agus Chomhoibriú san Eoraip; níor ligeadh
dóibh teacht isteach sa Chrimé.
 
16 Márta 2014: Reifreann sa Chrimé
 
Dar le 97% na dtoghthóirí  ba chóir  don Chrimé neamhspleáchas a bhaint  amach ón
Úcráin.  Measadh san Eoraip áfach gur tháinig an reifreann salach ar Bhunreacht na
hÚcráine. D'fhógair parlaimint na Crimé neamhspleáchas an 17 Márta agus d'iarr ar an
Rúis dul isteach sa Chónaidhm. Fógraíodh chomh maith go mbeidh rouble na Rúise mar
airgeadra na Crimé agus go mbeidh an leithinis ag athrú chuig amchrios Mhoscó.
 
17 - 18 Márta 2014: Aitheantas ón Rúis do neamhspleáchas na Crimé
 
Shínigh an tUachtarán Putin acht chun neamhspleáchas na Crimé a aithint. Dréachtaíodh
bille  maidir  lena  haontachas  leis  an  Rúis,  rud  a  d'fhaomh Putin.  Tar  éis  don  chúirt
bhunreachtúil  agus  don  pharlaimint  é  a  fhaomhadh,  rachaidh  an  Chrimé  isteach  i
gCónaidhm  na  Rúise  agus  beidh  stádas  poblachta  aici.
 
7 Aibreán 2014: Bagairt an scarúnachais
 
D'éirigh le hagóideoirí ar son na Rúise seilbh a ghabháil ar oifigí rialtais sna cathracha
Donetsk, Luhansk agus Kharkiv. An 3 Aibreán bhain an tAontas Eorpach 98% de na
dleachtanna custaim ar onnmhairí  ón Úcráin.
 
17 Aibreán 2014: Comhaontú na Ginéive
 
Tháinig Airí Gnóthaí Eachtracha na Rúise, na hÚcráine, na Stát Aontaithe agus an Aontais
Eorpaigh ar chomhaontú sa Ghinéiv chun an choimhlint a réiteach. D'éiligh Parlaimint na
hEorpa go gcuirfí smachtbhannaí ar earnáil fuinnimh na Rúise.
 
21 Aibreán 2014: Deireadh leis an gcomhaontú?
 
Chuir Aire Gnóthaí Eachtracha na Rúise Sergei Lavrov i leith rialtas na hÚcráine gur bhris
siad Comhaontú na Ginéive mar ní dhearnadh grúpaí náisiúnacha, neamhdhleathacha a
dhí-armáil.
 
25 Aibreán 2014: Breathnóirí idirnáisiúnta gafa i Sloviansk
 
Rinne scarúnaithe gialla de 13 bhreathnóir  míleata, neamharmtha ón Eagraíocht um
Shlándáil  agus Comhoibriú san Eoraip sa chathair Sloviansk in oirthear na hÚcráine.
 
11 Bealtaine 2014: Donetsk agus Luhansk
 
D'fhógair scarúnaithe Rúiseacha sna réigiúin Donetsk agus Luhansk neamhspleáchas.
Tionóladh reifrinn ar  stádas na réigiún ach níor  aithníodh iad i  gCív ná in iarthar  na
hEorpa.
 
25 Bealtaine 2014: Uachtarán nua na hÚcráine
 
Bhí an bua ag Petro Poroshenko sa toghchán uachtaránachta. D'éirigh leis an bhfear gnó
agus iar-Aire Gnóthaí Eachtracha 54.7% den vóta a fháil. D'fhógair sé go raibh sé chun
"deireadh  a  chur  leis  an  gcoimhlint  agus  chun  síocháin  a  chothú  san  Úcráin."
Insealbhaíodh  Poroshenko  ina  uachtarán  an  7  Meitheamh.
 
20 Meitheamh 2014: Sos cogaidh?
 
Tar éis caismirtí fíochmhara in oirthear na hÚcráine fógraíodh sos cogaidh agus plean
síochána 15-phointe. Mheas na Náisiúin Aontaithe gur maraíodh níos mó ná 400 duine sa
choimhlint ón 15 Aibreán.
 
25 Meitheamh 2014: Ghéill an Rúis
 
Rinne Parlaimint na Rúise an cead a chúlghairm chun fórsaí na Rúise a úsáid san Úcráin.

27 Meitheamh 2014: Comhaontú comhlachais
 
Síníodh an comhaontú comhlachais sa Bhruiséil, an dara lá ab fhearr i stair na hÚcráine
dar  leis  an  uachtarán  Poroshenko:  "Ní  hamháin  gur  doiciméad  polaitiúil  agus
eacnamaíoch  é,  is  siombal  muiníne  agus  tola  diongbháilte  é."
 
2 Iúil 2014: Cainteanna i mBeirlín
 
Bhuail airí gnóthaí eachtracha na Fraince, na Gearmáine, na Rúise agus na hÚcráine le
chéile  i  mBeirlín  agus tháinig siad ar  chomhaontú chun cainteanna a thionól  leis  na
scarúnaithe maidir  leis  an sos cogaidh.
 
17 Iúil 2014: Tuairt na heitilte MH17 in oirthear na hÚcráine
 
Agus eitleán de chuid Aerlínte na Malaeisia i mbun eitilte ó Amstardam go Kuala Lumpur
tugadh go talamh é gar don bhaile beag Hrabove sa réigiún Donbass, réigiún a bhí i seilbh
na reibiliúnach. Maraíodh 298 duine sa tubaiste agus mhaígh tíortha an iarthair gur ionsaí
diúracáin a bhí i gceist leis. Rinneadh na smachtbhannaí ar an Rúis a neartú.
 
6 Lúnasa 2014: Cosc iompórtála ó Mhoscó
 
De bharr smachtbhannaí an AE agus na Stát Aontaithe thug an Rúis cosc iompórtála
isteach  ar  tháirgí  bia  ón  AE.  Baineann  an  cosc  le  feoil,  glasraí,  torthaí  agus  táirgí
déiríochta  agus  cuireadh  cosc  ar  tháirgí  de  chuid  Cheanada,  na  hAstráile,  na  Stát
Aontaithe  agus  na  hIorua  freisin.
 
1 Meán Fómhair 2014: Tacaíocht ó NATO d'oirthear na hEorpa
 
Pleananna  fógartha  ag  Eagraíocht  Chonradh  an  Atlantaigh  Thuaidh  chun  fórsa
mearfhreagartha a bhunú d'fhonn ballstáit  oirthear na hEorpa a chosaint. An 3 Meán
Fómhair thug Barack Obama cúirt ar an Eastóin chun cur in iúl do na stáit Bhaltacha go
mbeadh NATO ag tacú leo. Chuir an Fhrainc stop le seachadadh an dá long chogaidh
"Mistral" go dtí an Rúis.
 
11 Samhain 2014: Schulz i gCív
 
Thug uachtarán na Parlaiminte Martin Schulz cuairt ar phríomh-aire na hÚcráine Arseniy
Yatsenyuk agus ar an uachtarán Petro Poroshenko. Agus é i gCív dúirt sé: ""Bliain ó shin,
ní fhéadfainn samhlú go mbeadh cogadh á bhagairt san Eoraip arís i bhfómhar na bliana
2014,  25  bliain  tar  éis  don  Chogadh  Fuar  teacht  chun  clabhsúir.  Agus  go  mbeadh
prionsabail  a  cheapamar  a  bheith  follasach  iontu  féin  á  gcur  i  mbaol  arís."
 
16 Meán Fómhair 2014: Vóta stairiúil
 
Bhí  bualadh  bos  mór  ann  i  bParlaimint  na  hEorpa  tar  éis  d'fheisirí  an  comhaontú
comhlachais idir an AE agus an Úcráin a dhaingniú. Daingníodh an comhaontú stairiúil i
bParlaimint na hÚcráine ag an am céanna agus bhí nasc físe ar fáil  don ócáid. Agus
aighneas fós ann idir an Rúis agus an Úcráin chuir an vóta comhuaineach seo tús le ré
nua sa chaidreamh idir an AE agus an tír. Dúirt an t-uachtarán Poroshenko: "Gan an
Úcráin níl Eoraip aontaithe ann. Ba mhaith liom mo bhuíochas a ghabháil leis an Eoraip as
an tacaíocht a thug sí dúinn sna laethanta deacra seo."
 
26 Deireadh Fómhair 2014: Toghcháin pharlaiminteacha san Úcráin
 
Toghcháin pharlaiminteacha ar siúl san Úcráin. Tar éis dóibh teachtaí nua a thoghadh don
Verkhovna Rada dúirt uachtarán na Parlaiminte Martin Schulz gur féidir le muintir na
hÚcráine a bheith bródúil as an méid atá bainte amach acu, as an tsaoirse atá faighte ar
ais acu.
 
31 Deireadh Fómhair 2014: Comhaontú idir an Rúis agus an Úcráin maidir le gás
 
Tháinig  údaráis  na  hÚcráine  ar  chomhaontú  leis  an  soláthraí  gáis  Gazprom,  rud  a
chiallaíonn  go  mbeidh  sreabhadh  gáis  nádúrtha  ann  sa  tír  arís.
 

Alt

20140203STO34645 - 4/8



2 Samhain 2014: Toghcháin na scarúnaithe in oirthear na hÚcráine
 
Tionóladh  toghcháin  i  bpoblacht  neamhaitheanta  Donetsk.  Chuir  Ardionadaí  an  AE
Federica Mogherini in iúl go raibh siad neamhdhleathach, ach gheall an Rúis go ndéanfaí
meas a léiriú “ar thoil na ndaoine a bhfuil cónaí orthu i gceantair ina bhfuil na reibiliúnaigh i
gceannas.”
 
17 Samhain 2014: Smachtbhannaí curtha ar lucht an scarúnachais
 
Chuir Comhairle an AE smachtbhannaí ar scarúnaithe.
 
27 Samhain 2014: Tús le tréimhse oifige an Verkhovna Rada
 
Mí amháin tar éis na dtoghchán, tháinig teachtaí Pharlaimint na hÚcráine le chéile don
chéad uair. (Chuir rialtas na Fraince seachadadh na longa cogaidh “Mistral” ar athló freisin
de bharr iompar na Rúise.)
 
1 Nollaig 2014: Éileamh ó Eagraíocht Chonradh an Atlantaigh Thuaidh go ndéanfaí
meas a léiriú ar an sos comhraic
 
Ag labhairt  dó  le  linn  preasocáide,  dúirt  Ardrúnaí  NATO Jens  Stoltenberg  go  raibh
coinníollacha an tsosa cogaidh á mbriseadh ag an Rúis trí airm, trealamh agus pearsanra
míleata a chur chun oirthear na hÚcráine.
 
19 Nollaig 2014: Cruinniú mullaigh faoi choimhlint na hÚcráine
 
Ag labhairt dó ag cruinniú mullaigh na Comhairle Eorpaí, dúirt Uachtarán na Parlaiminte
Martin Schulz gur chóir an doras a choinneáil oscailte le haghaidh cainteanna leis an Rúis.
 
22 Eanáir 2014: Doirteadh fola in Donetsk agus Mariupol
 
Maraíodh ochtar tar éis ionsaithe ar stad bus 20km ó aerfort Donetsk. Tar éis catha a bhí
ar  siúl  ar  feadh  242  lá,  d’éirigh  leis  na  scarúnaithe  lánsmacht  a  fháil  ar  an  aerfort
léirscriosta. Ar an lá céanna rinneadh 16 saighdiúir de chuid arm na hÚcráine a chur ag
máirseáil trí shráideanna Donetsk. An lá dár gcionn, maraíodh 30 sibhialtach in ionsaí ar
chathair Mariupol.
 
29 Eanáir 2015: Síneadh le smachtbhannaí an AE, cainteanna Mhionsc curtha ar
ceal arís
 
Chuir Comhairle an AE síneadh ar na smachtbhannaí ar an Rúis, beidh siad i bhfeidhm go
dtí mí Mheán Fómhair 2015 ar a laghad. Cuireadh cainteanna Mhionsc ar ceal an athuair.
 
10 Feabhra 2015: Cuairt Alexey Pushkov ar an bParlaimint
 
Tháinig  Alexey  Pushkov,  cathaoirleach  choiste  um ghnóthaí  idirnáisiúnta  de  chuid
Pharlaimint na Rúise, os comhair an choiste um ghnóthaí eachtracha i bParlaimint na
hEorpa. Dúirt feisirí Eorpacha leis gur chóir don Rúis a admháil go bhfuil páirt lárnach á
glacadh ag an tír i gcoimhlint na hÚcráine.
 
12 Feabhra 2015: Comhaontú Mhionsc II
 
Baineadh comhaontú síochána amach i bpríomhchathair na Bealarúise agus ionadaithe
rialtais na Rúise, na hÚcráine, na Fraince agus na Gearmáine i láthair, chomh maith le
hionadaithe na scarúnaithe. Éilíodh sa chomhaontú go ndéanfadh an dá thaobh armra a
aistarraingt, agus go dtabharfaí smacht iomlán don Úcráin ar a teorainn leis an Rúis.
 
17 Aibreán 2015: Saighdiúirí Meiriceánacha san Úcráin
 
Ag labhairt dó le hAgence France-Presse, dúirt urlabhraí arm na Stát Aontaithe Donald
Wrenn go raibh saighdiúirí Meiriceánacha ar an mbealach chun na hÚcráine: “Beidh thart
ar 300 saighdiúir ón 173ú briogáid sa tír chun traenáil a chur ar fáil ar feadh leathbhliana.”
 
21  Aibreán  2015:  €90  billiún  bainte  ó  gheilleagar  na  Rúise  de  bharr  na
smachtbhannaí

Laghdú de 30% ar thrádáil eachtrach na Rúise sa chéad dá mhí de 2015, laghdú de 40%
ar allmhairí bia i mí Eanáir, agus méadú de bheagnach 17% ar ráta an bhoilscithe i mí an
Mhárta amháin. Meastar go dtiocfaidh laghdú de 5% ar olltáirgeacht intíre na Rúise le linn
2015.
 
22 Bealtaine 2015: Iasacht €1.8 billiún ón AE
 
Shínigh an AE agus an Úcráin meabhrán tuisceana do €1.8 billiún i gcúnamh airgeadais
ag cruinniú mullaigh i Ríge na Laitvia. Ag labhairt dó ag an gcruinniú, dúirt Uachtarán na
Comhairle Eorpaí Donald Tusk: “Dá mba rud é go raibh an Rúis níos boige, níos geanúla
agus níos tarraingtí, gach seans nach mbeadh sí ag iarraidh a heasnaimh a chúiteamh trí
bheartaíochtaí bulaíochta i gcoinne a comharsana.”
 
13 Meitheamh 2015: Armra Meiriceánach in oirthear na hEorpa?
 
Dúirt oifigigh de chuid Roinn Cosanta na Stát Aontaithe go bhféadfaí armra a imscaradh in
oirthear na hEorpa agus sna stáit Bhaltacha. Bheadh faomhadh Rúnaí Cosanta agus
Uachtarán SAM ag teastáil áfach.
 
22 Meitheamh 2015: Síneadh leathbhliana le smachtbhannaí an AE ar an Rúis
 
Chuir rialtais an AE síneadh le smachtbhannaí eacnamaíocha an Aontais mar fhreagairt ar
ról  na  Rúise  i  ndíchobhsaíocht  Oirthear  na  hÚcráine.  Beidh  na  bearta  sriantacha  i
bhfeidhm go dtí an 31 Eanáir 2015, agus beidh tionchar acu ar na hearnálacha airgeadais,
fuinnimh agus cosanta. Dúirt urlabhraí na Creimile Dmitry Peskov go bhféadfadh an Rúis
cosc a chur ar allmhairí bia ón iarthar.
 
1 Iúil 2015: €15 milliún i gcúnamh airgeadais don Úcráin 
 
D'fhógair an Coimisiún Eorpach cúnamh airgeadais don Úcráin ar fiú €15 milliún é.
 
7 Iúil 2015: Aitheasc Martin Schulz i bParlaimint na hÚcráine 
 
Agus é i gCív chun comhaontú comhair idir Pharlaimint na hEorpa agus Verkhovna Rada
na hÚcráine a shíniú, dúirt an tUachtarán Martin Schulz: "Bíonn tionchar ag a bhfuil ar siúl
san Úcráin ar mhuintir na hEorpa ar fad."
 
31 Iúil 2015: Cumhacht le cineachadh do réigiúin oirthear na hÚcráine 
 
Thug Cúirt Uachtarach na hÚcráine a ceadú le hathruithe bunreachtúla chun tuilleadh
cumhachta a thabhairt do na reigiúin Donetsk agus Luhansk atá i seilbh na reibiliúnach.
 
9 Meán Fómhair 2015: Juncker: "Sinn féin agus an Úcráin d’aon taobh"
 
Ag labhairt dó i bParlaimint na hEorpa, dúirt Uachtarán an Choimisiúin Eorpaigh Jean-
Claude  Juncker:  "I  ndeireadh  na  dála,  is  fís  Eorpach  í  fís  na  hÚcráine,  fís  Maidan:
maireachtáil i dtír nua-aimseartha, tír ina bhfuil geilleagar cobhsaí, agus córas polaitiúil
cothrom cóir. Ní mór don AE a thaispeáint don Rúis gur slí chostasach slí an achrainn, ach
caithfidh sé a dhéanamh soiléir ag an am céanna go bhfuil sé réidh le dul i mbun cainte."
 
14 Meán Fómhair 2015: Síneadh curtha ag an AE le bailíocht na smachtbhannaí ar
an Rúis
 
Chuir rialtais na mballstát síneadh 6 mhí le calcadh sócmhainní agus toirmeasc taistil i
gcoinne 149 nduine agus 37 n-eintiteas de bharr a ngníomhaíochtaí i  gcoinne sláine
críche na hÚcráine. Beidh na smachtbhannaí i  bhfeidhm go dtí  an 15 Márta 2016.
 
6 Deireadh Fómhair  2015:  Toghcháin in oirthear na hÚcráine curtha ar  ceal  ag
reibiliúnaigh
 
D'fhógair lucht an scarúnachais go bhfuil siad chun toghcháin áitiúla i gcúigí Donetsk agus
Luhansk a chur ar athló. Cuireadh fáilte roimh an gcinneadh sa Bhruiséil.
 
13 Deireadh Fómhair 2015: Diúracán Buk ina chúis le timpiste MH17

D'fhoilsigh  údaráis  na  hÍsiltíre  tuarascáil  faoi  thuairt  na  heitilte  MH17 in  oirthear  na
hÚcráine. Cuireadh in iúl go raibh diúracán Buk de bhunadh na Rúise ina chúis leis an
timpiste. Maraíodh 298 duine nuair a ionsaíodh eitleán de chuid Aerlínte na Malaeisia a
bhí i mbun eitilte ó Amstardam go Kuala Lumpur.
 
25 Deireadh Fómhair 2015: Toghcháin áitiúla san Úcráin
 
Dúirt an feisire Andrej Plenković, a bhí ina cheannaire ar mhisean breathnóireachta na
Parlaiminte, gur chloígh na toghcháin "den chuid is mó" le caighdeáin idirnáisiúnta. Ní
raibh thart ar 5 mhilliún toghthóir in ann a vóta a chaitheamh áfach. Ar an lá seo, tháinig
deireadh chomh maith le heitiltí idir an Rúis agus an Úcráin, cinneadh a mbeidh tionchar
aige ar thart ar 70,000 paisinéir gach mí.
 
15 Samhain 2015: An choimhlint i réigiún Donetsk ag dul i ndonacht
 
Géaraíodh ar an trodaíocht thart ar chathair Donetsk. Chuir rialtas na hÚcráine in iúl go
bhfuiltear chun gunnaí móra a chur ar ais ar na línte tosaigh má théann cúrsaí in olcas.
 
7 Nollaig 2015: €100 milliún in airgeadas breise don Úcráin
 
Fógraíodh go bhfuil an tAontas Eorpach chun níos mó ná €100 milliún a chur ar fáil chun
tacú leis an bpróiseas díláraithe agus leis an neartú ar rialachas áitiúil san Úcráin.
 
17 Nollaig 2015: Schulz: "Tá sé ríthábhachtach go bhfanann muintir  na hEorpa
aontaithe a mhéid a bhaineann leis an Úcráin"
 
Ag labhairt dó ag cruinniú mullaigh na Comhairle Eorpaí, dúirt Uachtarán na Parlaiminte
Martin Schulz: "Ní féidir na smachtbhannaí ar an Rúis a athbhreithniú ach amháin má
dhéantar dul chun cinn mór agus má chomhlíontar comhaontuithe Mhionsc."
 
1 Eanáir 2016: Comhaontú saorthrádála AE-na hÚcráine
 
Baineadh sprioc thábhachtach amach an 1 Eanáir 2016 nuair a tháinig an comhaontú
saorthrádála idir  AE agus an Úcráin i  bhfeidhm. Chun díoltas a bhaint  amach,  chuir
údaráis na Rúise trádbhac ar  earraí  áirithe ón Úcráin.
 
25 Eanáir 2016: Rialtas na hÚcráine ag iarraidh an Chrimé a fháil ar ais
 
D'fhógair an tUachtarán Petro Poroshenko go bhfuil sé ar intinn ag údaráis na hÚcráine
imeachtaí dlí a thionscnamh in aghaidh na Rúise de bharr na nasc-ghabhála a rinneadh ar
an gCrimé. Dúirt  aire gnóthaí  eachtracha na Rúise Sergei  Lavrov:  "Níl  rud ar bith le
tabhairt  ar  ais againn."
 
2 Feabhra 2016: Éirí as aire gnóthaí eacnamaíocha na hÚcráine 
 
Chuir an t-aire gnóthaí eacnamaíocha Aivaras Abromavičius in iúl go bhfuil sé chun éirí as
de bharr na caimiléireachta atá de dhlúth agus d'inneach i gcóras riaracháin na hÚcráine.
 
4 Feabhra 2016:  Cáineadh ón bParlaimint de bharr sáruithe ar chearta an duine sa
Chrimé
 
Chaith feisirí Pharlaimint na hEorpa vóta ar son rúin ina ndéantar cáineadh ar sháruithe
"gan fasach" ar chearta na dTatarach sa Chrimé agus ar na diansrianta ar shaoirsí cainte
agus comhlachais ar an leithinis.
 
16 Feabhra 2016: Níor éirigh le vóta mímhuiníne sa Phríomh-Aire Yatsenyuk
 
Tar éis d'Uachtarán na hÚcráine Petro Poroshenko iarraidh ar an bPríomh-Aire Arseniy
Yatsenyuk éirí  as oifig,  cuireadh rún mímhuiníne sa rialtas chun vóta pharlaimintigh.
Tháinig Yatsenyuk slán as ach d'fhág dhá pháirtí  a chomhrialtas.
 
29 Feabhra - 2 Márta 2016: 'Seachtain na hÚcráine' i bParlaimint na hEorpa
 
Tionóladh  comhdháil  sa  Bhruiséil  chun  plé  a  dhéanamh  ar  dhea-chleachtas
parlaiminteach agus ar reachtóireacht. Bhí thart ar 40 teachtaí de chuid na parlaiminte i

gCív i láthair. Chuir iar-Uachtarán Pharlaimint na hEorpa Pat Cox tuarascáil i láthair na
comhdhála an 29 Feabhra maidir le hathchóirithe ar an bpróiseas parlaiminteach san
Úcráin.  Ag labhairt  dó ag deireadh na comhdhála,  dúirt  an feisire  Andrej  Plenković:
"Eiseamláir  gan fasach de dhlúthchomhar  idir  an dá pharlaimint  a  bhí  ann."
 
Tuilleadh eolais
• Barrscéal: Todhchaí san Eoraip don Úcráin?: http://www.europarl.europa.eu/news/ga/top-

stories/20140304TST37506/Todhcha%C3%AD-san-Eoraip-don-%C3%9Acr%C3%A1in
• Toscaireacht na Parlaiminte: ba chóir do cheannairí na hÚcráine dul i mbun gnímh chun rialtas a bhunú

go luath: http://www.europarl.europa.eu/news/ga/news-
room/content/20141027STO76348/html/Feisir%C3%AD-ba-ch%C3%B3ir-do-cheannair%C3%AD-na-
h%C3%9Acr%C3%A1ine-rialtas-a-bhun%C3%BA-go-luath

• Vóta stairiúil: comhaontú comhlachais idir an AE agus an Úcráin daingnithe i bparlaimintí i Strasbourg
agus i gCív: http://www.europarl.europa.eu/news/ga/news-
room/content/20140916STO63211/html/Comhaont%C3%BA-comhlachais-idir-an-AE-agus-an-
%C3%9Acr%C3%A1in-daingnithe-ag-an-bParlaimint

• Uachtarán na Parlaiminte i gCív: "Baineann an méid atá ag titim amach san Úcráin linne ar fad":
http://www.europarl.europa.eu/news/ga/news-room/content/20140912STO61806/html/Schulz-i-
gC%C3%ADv-Baineann-an-m%C3%A9id-at%C3%A1-ag-titim-amach-san-%C3%9Acr%C3%A1in-linne-
ar-fad

• AE agus a chomharsana is gaire dó: http://www.elections2014.eu/ga/news-
room/content/20131030STO23402/html/AE-agus-a-chomharsana-is-gaire-d%C3%B3

• Réiteach ar an ngéarcheim san Úcráin: http://www.elections2014.eu/ga/news-
room/content/20140303STO37479/html/An-%C3%9Acr%C3%A1in-R%C3%A9iteach-ar-an-
ng%C3%A9arch%C3%A9im

• Gá le freagairt láidir ón AE: http://www.elections2014.eu/ga/news-
room/content/20140312STO38705/html/An-%C3%9Acr%C3%A1in-G%C3%A1-le-freagairt-l%C3%A1idir-
%C3%B3n-AE

• Naisc níos láidre á gcothú idir an Úcráin agus an Eoraip: http://www.elections2014.eu/ga/news-
room/content/20140306STO37727/html/Naisc-n%C3%ADos-l%C3%A1idre-%C3%A1-gcoth%C3%BA-
idir-an-%C3%9Acr%C3%A1in-agus-an-Eoraip

• Comhaontuithe comhlachais: An Mholdóiv, an tSeoirsia agus an Úcráin:
https://www.youtube.com/watch?v=tu1sdvvZxyo

• Staid an Aontais 2015 (Óráid Juncker): http://europa.eu/rapid/press-release_SPEECH-15-5614_ga.htm
• Seachtain na hÚcráine: "Eiseamláir gan fasach de dhlúthchomhar idir an dá pharlaimint":

http://www.europarl.europa.eu/news/ga/news-room/20160226STO16251/An-%C3%9Acr%C3%A1in-
Eiseaml%C3%A1ir-gan-fasach-de-dhl%C3%BAthchomhar-idir-an-d%C3%A1-pharlaimint

Alt

20140203STO34645 - 8/8

http://www.europarl.europa.eu/news/ga/top-stories/20140304TST37506/Todhcha%C3%AD-san-Eoraip-don-%C3%9Acr%C3%A1in
http://www.europarl.europa.eu/news/ga/top-stories/20140304TST37506/Todhcha%C3%AD-san-Eoraip-don-%C3%9Acr%C3%A1in
http://www.europarl.europa.eu/news/ga/news-room/content/20141027STO76348/html/Feisir%C3%AD-ba-ch%C3%B3ir-do-cheannair%C3%AD-na-h%C3%9Acr%C3%A1ine-rialtas-a-bhun%C3%BA-go-luath
http://www.europarl.europa.eu/news/ga/news-room/content/20141027STO76348/html/Feisir%C3%AD-ba-ch%C3%B3ir-do-cheannair%C3%AD-na-h%C3%9Acr%C3%A1ine-rialtas-a-bhun%C3%BA-go-luath
http://www.europarl.europa.eu/news/ga/news-room/content/20141027STO76348/html/Feisir%C3%AD-ba-ch%C3%B3ir-do-cheannair%C3%AD-na-h%C3%9Acr%C3%A1ine-rialtas-a-bhun%C3%BA-go-luath
http://www.europarl.europa.eu/news/ga/news-room/content/20140916STO63211/html/Comhaont%C3%BA-comhlachais-idir-an-AE-agus-an-%C3%9Acr%C3%A1in-daingnithe-ag-an-bParlaimint
http://www.europarl.europa.eu/news/ga/news-room/content/20140916STO63211/html/Comhaont%C3%BA-comhlachais-idir-an-AE-agus-an-%C3%9Acr%C3%A1in-daingnithe-ag-an-bParlaimint
http://www.europarl.europa.eu/news/ga/news-room/content/20140916STO63211/html/Comhaont%C3%BA-comhlachais-idir-an-AE-agus-an-%C3%9Acr%C3%A1in-daingnithe-ag-an-bParlaimint
http://www.europarl.europa.eu/news/ga/news-room/content/20140912STO61806/html/Schulz-i-gC%C3%ADv-Baineann-an-m%C3%A9id-at%C3%A1-ag-titim-amach-san-%C3%9Acr%C3%A1in-linne-ar-fad
http://www.europarl.europa.eu/news/ga/news-room/content/20140912STO61806/html/Schulz-i-gC%C3%ADv-Baineann-an-m%C3%A9id-at%C3%A1-ag-titim-amach-san-%C3%9Acr%C3%A1in-linne-ar-fad
http://www.europarl.europa.eu/news/ga/news-room/content/20140912STO61806/html/Schulz-i-gC%C3%ADv-Baineann-an-m%C3%A9id-at%C3%A1-ag-titim-amach-san-%C3%9Acr%C3%A1in-linne-ar-fad
http://www.elections2014.eu/ga/news-room/content/20131030STO23402/html/AE-agus-a-chomharsana-is-gaire-d%C3%B3
http://www.elections2014.eu/ga/news-room/content/20131030STO23402/html/AE-agus-a-chomharsana-is-gaire-d%C3%B3
http://www.elections2014.eu/ga/news-room/content/20140303STO37479/html/An-%C3%9Acr%C3%A1in-R%C3%A9iteach-ar-an-ng%C3%A9arch%C3%A9im
http://www.elections2014.eu/ga/news-room/content/20140303STO37479/html/An-%C3%9Acr%C3%A1in-R%C3%A9iteach-ar-an-ng%C3%A9arch%C3%A9im
http://www.elections2014.eu/ga/news-room/content/20140303STO37479/html/An-%C3%9Acr%C3%A1in-R%C3%A9iteach-ar-an-ng%C3%A9arch%C3%A9im
http://www.elections2014.eu/ga/news-room/content/20140312STO38705/html/An-%C3%9Acr%C3%A1in-G%C3%A1-le-freagairt-l%C3%A1idir-%C3%B3n-AE
http://www.elections2014.eu/ga/news-room/content/20140312STO38705/html/An-%C3%9Acr%C3%A1in-G%C3%A1-le-freagairt-l%C3%A1idir-%C3%B3n-AE
http://www.elections2014.eu/ga/news-room/content/20140312STO38705/html/An-%C3%9Acr%C3%A1in-G%C3%A1-le-freagairt-l%C3%A1idir-%C3%B3n-AE
http://www.elections2014.eu/ga/news-room/content/20140306STO37727/html/Naisc-n%C3%ADos-l%C3%A1idre-%C3%A1-gcoth%C3%BA-idir-an-%C3%9Acr%C3%A1in-agus-an-Eoraip
http://www.elections2014.eu/ga/news-room/content/20140306STO37727/html/Naisc-n%C3%ADos-l%C3%A1idre-%C3%A1-gcoth%C3%BA-idir-an-%C3%9Acr%C3%A1in-agus-an-Eoraip
http://www.elections2014.eu/ga/news-room/content/20140306STO37727/html/Naisc-n%C3%ADos-l%C3%A1idre-%C3%A1-gcoth%C3%BA-idir-an-%C3%9Acr%C3%A1in-agus-an-Eoraip
https://www.youtube.com/watch?v=tu1sdvvZxyo
http://europa.eu/rapid/press-release_SPEECH-15-5614_ga.htm
http://www.europarl.europa.eu/news/ga/news-room/20160226STO16251/An-%C3%9Acr%C3%A1in-Eiseaml%C3%A1ir-gan-fasach-de-dhl%C3%BAthchomhar-idir-an-d%C3%A1-pharlaimint
http://www.europarl.europa.eu/news/ga/news-room/20160226STO16251/An-%C3%9Acr%C3%A1in-Eiseaml%C3%A1ir-gan-fasach-de-dhl%C3%BAthchomhar-idir-an-d%C3%A1-pharlaimint

